                              Әдәби-музыкаль кичә
        “ Туган җиргә рәхмәт, мәңге рәхмәт!”
МБОУ СОШ №119         

Учитель татарского языка и литературы 

Вахитова Гульназ Раисовна
     Максат : Татарстанның халык шагыйре Сибгат Хәкимнең иҗатына мәхәббәт тәрбияләү, шигырьләрен сәнгатьле уку, шигырьләренә көй язылган җырларын башкару.

     Әдипнең тормышы һәм иҗаты буенча презентация эшләнә (“Туган як – мәңгелек моңым”) 
     Зал бәйрәмчә бизәлә.
 Стенд һәм плакатлар эленә . “Сибгат Хәкимгә - 100 “

“Яшәргә риза мин монда, әйләнеп бер яфракка” (стенд)
“Туган җиргә рәхмәт, мәңге рәхмәт!”

“Туган як – сандык, хәзинә”

Экранда 1-2 слайдлар
Музыка “Сусау”
Музыка астында укучы шигырьне укый.
1 укучы.  
 Атым минем үргә менгән саен,

Шатлыгым да артканнан-артты.

Ватанымның якты почмагы син

Казан арты, әй Казан арты.

    Кыр җилләре иркәләде килеп,

    Тукай моңы ерактан тартты.

    Әкиятләрең белән ачылды телем.

    Казан арты, әй Казан арты.

Менә авыл, таныш кешеләрем,
Хыялларым ник болай татлы?

Гел кояшка карый тәрәзәләрең,

Казан арты, әй Казан арты.

2 укучы. (3 слайд күрсәтелә )

   С. Хәким унтугыз яшенә кадәр авылда яши. Бала чагыннан ук халык телендә йөргән җыр, бәет, әкият, мәкальләрне ишетеп, халык бәйрәмнәрен, йолаларын, сабантуйларын күреп-белеп үсә. Халык иҗатына мәхәббәте дә  шунда тәрбияләнә, таң алдыннан сандугач сайравы, чык ялтыравы, чишмә чылтыравы, җил исүе, бабайларның салмак кына әкият сөйләүләре, авылның эшчән кызлары, батыр егетләре аның өчен бетмәс-төкәнмәс илһам чыганагы булып торалар.

  Бию - “Фазыл чишмәсе” җырына татар яшьләренең шаян биюе 
4укучы. (6 слайд)
Булачак шагыйрь 10 яшендә беренче сыйныфка укырга керә. Укытучысы Саимә апа Хәмитова истәлекләреннән: “Сибгат бик тыйнак, туган җанлы малай иде. Ачлык елны мәктәптә укыган балаларны ашханәдә тукландыру оештырылды. Ашарга пешерүчегә ярдәмгә һәр көнне бер укучы дежур итеп билгеләнә иде. Сибгат дежур торган көнне балаларны тезеп утырттык. Карыйбыз: Сибгат юкка чыккан. Бераздан кулына җамыяк тотып әнисе белән килеп җитте бу. Үзенә дигән ризыктан әнисенә дә, туганнарына да өлеш чыгарырга ниятләгән икән бит”.
5укучы. (7-8 слайд)
 Шушы ачлык елларының кайтавазы әдипнең “Тәбикмәк” шигырендә ачык чагыла.           “ Ачлык еллар... өйдә ашарга бернәрсә дә  юк. Әти марига йорт эшли.   Балта      осталары, көнгә ике тапкыр ашау хуҗадан дип, алдан ук сөйләшеп куялар. Ул вакытта тамак ялына эшләтсәләр дә бик рәхмәт инде. Әти ара-тирә мине дә алып баргалый. Алар эшли, мин йомычкалар белән уйнап утырам. Алар көндезге чәйгә керә - мин ишек алдында калам. Мин бит эшкә ярамыйм. Андый кытлык елны һәр телем исәптә. Шуңа күрәдер инде,  әти чәй янына чакырмаган, ә хуҗалар , бәлки, онытканнардыр, бәлки...

       Әмма әти тышта малае барын онытмаган. Онытса, ул миңа тәбикмәк алып чыгып бирмәс иде. Их, ул кайнар арыш тәбикмәге, ансат кына килеп кермәгән икән ул минем кулга... “- дип яза ул үзенең истәлекләрендә.
6 укучы. “Тәбикмәк” шигыре 
Җыр. “Әй язмыш, язмыш...”
7 укучы.

Сибгат Хәким мәктәптә укыганда ук шигырьләр яза, башта беркемгә дә күрсәтми. Укытучысы Фәрит Гасыймов, аның шигырьләрен укып караганнан соң, мактап, күңелен канатландырып җибәрә. 
1931 елда Гадел Кутуйның сеңелесе Һава Кутуева ярдәме белән Казанга килә, рабфакка укырга керә, аннан -  педагогия институты...
8 укучы.

Сибгат Хәким Бөек Ватан сугышын туган илнең азатлыгын саклаучы сугышчы – командир булып үтә, тыныч хезмәтләреннән аерылган башка бик күп совет кешеләре белән бергә,ут һәм төтен эчендә ил азатлыгын яклап сугыша. Фронтта ул партия сафларына баса. 
10 укучы.

Сибгат Хәким – бөтен табигате белән лирик шагыйрь. Туган җирен, авылын, хезмәт сөюче кешеләрен бөтен күңеле, йөрәге белән өзелеп яратучы әдип ул.
Туган җир аның өчен -  болын –кырлар, үрләр-юллар,  чишмә, тал-өянкеләр, хезмәт сөюче авылдашлары...
Җыр “Ага чишмә” Гайнетдинов Салават 
Болында -  тугайларым,

Тугайда – томаннарым.

Барысы-барысы минеке

Тугайдагы малларым.

Тугайга чыклар төшкән,

Чыкларны кошлар эчкән.

Көтүчене дә берәрсе

Көтәдер әле кичтән.

Урманда – аланннарым,

Аланарда – малларым.

Барысы-барысы минеке

Шул бәхетле таңнарым.

11 укучы. “Үрләреңне менгәч” 
Үрләреңне менгәч, туган ягым,

Рәшәң белән битем юдың син;

Һәрвакытта бергә уртаклаштың,

Уртаклаштың барын-югын син.

Үрләреңне менгәч, туган ягым,

Җилфердәде яшел күлмәгем...

Ни өчендер башка төштә түгел,

Үрләреңдә яшем түгәмен...

Үрләреңне менгәч, туган ягым,

Әкрен дәшеп, мине туктаттың...

Бар җылысын тоеп ятармын күк

Үлгәч тә мин синең туфракның.

12     укучы      “Туган якта һәр тал җырлый”

Туган якта һәр тал җырлый,

Үз-үзенә тын гына.

Җырлый таллар, җитә эңгер,

Тынмый алар, төн була.

Туган якта һәр тал җырлый,

Җырлый таллар төн ката.
Җырлый таллар, җитә иртә,

Тынмый алар, таң ата.

Туган якта һәр тал җырлый,

Җырлый таллар үзенчә.

Җырлый таллар, нишләр ярлар,

Бер көн җырлар өзелсә?

13 укучы “Яңгыр явып үтте әкрен генә”
Яңгыр явып үтте әкрен генә,

Юаш кына, юаш кына.
Туган якка кайтам, мин ашкынам,

Юл ашкына, юл ашкына.

Яңгыр явып үтте матур гына,

Бер хәвефсез, бер хәвефсез.

Ал, зәңгәр, чуар яулыклар

 Бөркәнеп сез, бөркәнеп сез,

Чәчәкләр , кемне көтәсез?

...Мин ерактан, мин ерактан...

Кырлар тын... Әнкәй дәшә күк....

Тик зираттан, тик зираттан

Җыр “Юксыну”

16 укучы.

     Әнисенә атап язылган шигырьләре әдипнең олы хисләрен чагылдыра. Әнисенә булган ихтирамы, олы мәхәббәте чиксез зур була аның. Язган шигырләрен  дә ул беренче әнисенә укып күрсәтә торган була.
Чия бакчасы. Ак мунча.

Ак мунчада өстәлем.

Әнкәйгә ошый билгеле

Минем шунда эшләвем.

Ашарыма куеп чыга:
Тамагыңа кап , балам,-

Шаулатмый бала-чаганы,

Җил дә үтми капкадан.

Тора постта, тарта тәсбих,

Тарта, фикер туплый ул;

 Нәрсәнедер кире кага,

 Нәрсәнедер хуплый ул.

Капка төбендә көн буе

Дәшми –тынмый утыра.

Сүрән генә кояш төшә

Битендәге тутына.

· Я, укып та күрсәт инде,

Бетсен әле шигем бер...-

Врач кебек кулым тотып,

Ритмын капшый шигырьнең.

Сыйпый, җибәрми кулымны,

Җырдан эзли акылым.

Бәясе дә гади генә:

· Күңелең синең ак, улым...

  Чия бакчасы. Ак мунча,

Ак мунчада өстәлем.

Әнкәйгә ошый, билгеле,

Минем шунда эшләвем.
17 укучы. “Әнкәй”
Кая барсам, кайда йөрсәм дә мин
Күңелемә шулай тоела:

Пар кулыңа пар чиләгең асып,

Син чыгасың, әнкәй, коега.

Су алганчы юлга бер карыйсың,

Чиләкләрең тулгач, тагын бер.

Бала күңеле – далада, дип, бәлки,

Үпкәләп тә йөргән чагыңдыр.

Изге теләк теләп үстердең син,

Бассыннар дип, тизрәк аякка.

Шул теләгең хәзер искә төшә,

Юнәлсәм дә менә кай якка.

“Чәчәкләр җыям болында”
Чәчәкләр җыям болында,
Чәчәкләр сөрмәлеләр.

Янды җан, янды уфтанып,

Билгесез серләреннән.

Җыелып чәчәкләр бергә

Килгәннәр күк яшьлектән;

Карыйлар күзгә, ә минем

Күзләремдә яшь кипкән.

Сорыйлар кебек чәчәкләр:

“Йә, әйт, нинди уең бар?”

Уйлардан уелып калды

Йөрәгемдә уемнар.
12-13 слайдлар.
18 укучы. (“Сусау” җыры астында укучы сөйли)

“ Әгәр мине Казан артыннан аерсалар, берни дә яза алмас идем, басып тора торган җирлек кирәк,”- дип язган Сибгат абый. Туган авылы Күлле Кимене ул аерым бер мәхәббәт белән, сабыйларча сафлык белән яраткан. Казан арты – аның өчен илһам Мәккәсе, иҗат чишмәсе була. 
    Гомере буе туган җиренә рәхмәтле булып, ихлас күңелдән сокланып һәм яратып яши ул.
 Музыка көчәя.
